
许多沪语小说里都提到过
“天火烧”一词，方言词典里也多
有收录，它指的是雷电或其他自
然原因引发的火灾。古代人们对
这种貌似无故失火的现象认知有
限，遂将其归为上天的惩罚。
在古籍记载中，这类天谴事

件首先针对的是乱臣贼子的僭越
行为。西汉末年朝政大乱，割据
巴蜀益州的刘焉有不臣之心，唐
代李冗《独异志》说他“威造乘舆
旌德，一如王者之制”，结果“忽一
旦天火下烧，所造作物荡尽焉”。
另有张读《宣室志》，记述唐代占
据青齐的叛臣李师道的败绩，也
是缘于“天火烧”：“是夕，云物遽
晦，风雷如撼，遂为震击倾圮；俄
复继以天火，了无遗者”；然后，
“青齐人相顾语曰：为人臣而逆其

君者，祸固宜矣！今责降自天，安
可逃其戾乎！”
除了谋逆，其他不法行为也

被古人视作“天火烧”的对象。《朝
野佥载》说武则天堂侄武攸宁“法
外枉征财物”，且私建“大库长百
步，二百余间，所征获者贮在其
中；天火烧之，一时荡尽”。《北梦
琐言》还记有“费钱银万计”造寺
塔，“寻为天火所焚”的故事。
过去有俗语说：“天火独间

烧，做人不地道”；元代孔齐《至正
直记》：“秤斗不平，大获天谴，往
往见雷击天火之报”；这样的认知
使得“天火烧”变成了坊间的咒
语、毒誓。清末小说《新上海》中
写道：“有时做了不名誉事情，故
意在人前赌咒发誓，说这事倘是
我做的，便马上要遭天火烧。”

然而，居然有人认为“天火
烧”是件值得庆贺的事情，甚至还
给遭灾者送上贺词！这个人就是
柳宗元。他的《贺进士王参元失
火书》写道：“乃今幸为天火之所
涤荡，凡众之疑虑，举为灰埃……
是祝融回禄之相吾子也，则仆与
几道十年之相知，不若兹火一夕
之为足下誉也。”意思是火灾烧光
财物后，就可磊落地接受人们的
赞扬而不至于被怀疑行贿。此公
脑路奇葩如此，也是罕有所闻！
在科学观念和科学技术充分

发展的今天，对所谓老天爷震怒
施罚已经有了更科学的解读。就
减少“天火”危害而言，避雷针、阻
燃建筑材料、高温环境监控网、易
燃林区的防火带等，都是十分具
体且有效的措施。

夏至已过，闷嗒嗒潮
叽叽个日脚里，独想吃一
碗鲜洁洁、爽爽气气个咸

菜黄鱼面。
也是前两日去看电影引起

个因头。收到电影家协会寄来
个票子，就去轧了轧2025年上海
国际电影节个闹猛。还真是轧着
了，德国电影专场，《爱慕测验》，
坐辣阿拉后排个是特地从德国飞
来个女主演，讲，迭场是全球首
映，所以伊特地到场；电影结束，
伊还走上台举仔手机，跟所有观
众一道合了个影，观众也斜气配
合，双手举V字欢声笑语；毕竟，
看好电影，演员像煞走出银幕跟
观众合影迭种事体，也勿是经常
有个。
电影场景几乎就是一幢海景

别墅，一间摆满艺术品个客厅，一
只露天游泳池……人物也就二男
二女，辣迭眼地方走了坐，坐了
走，讲长讲短；故事也蛮简单：一
个有点年纪个有钞票男人，勿放
心自家年轻漂亮个老婆，寻来了
看上去有点纨绔个好朋友，横求
竖求跪求，要伊去勾引自家老婆，
试试女人对迭段让人抖抖豁豁个
婚姻有多少深浅？顺便再探探口
风，漂亮演员跟导演有多少暧
昧？当然，测试有底线，千万不可
弄假成真。

电影改编自陀思妥耶夫斯基
个小说《永远个丈夫》和塞万提斯
个中篇小说《埃斯特雷马杜拉个
妒夫》，几个世纪之前就开始讨论
个主题，现在还勒继续：友情与爱
情个界线、男人个焦虑以及对女
人个控制……也算是所有戏剧冲
突里个基础配方。
搿天夜饭就到影院对面个金

牌黄鱼面店，之前去吃过黄鱼馄
饨，当时感觉有点咸，所以迭趟改
吃咸菜黄鱼面；老好，面下得蛮硬

扎，浓汤奶白，黄鱼片分量蛮足，
又嫩又弹，一点点咸菜既吊出鲜
头，又解了油腻。
想想，咸菜黄鱼好像也是个

基础配方，多少年了，家常也好，
宴席也好，总归压得牢阵脚。只
不过，家常个黄鱼面有两种烧法，
其中一种更加家常点：黄鱼整条
汏清爽，油里煸一煸，淋黄酒，加
热水烧到汤白，炒好个咸菜末、
盐、胡椒粉一道摆进去，烧一滚，
淘匀，撒葱花，盛到面汤里，下好
个面摆进去就好。

另外一种烧法多点手脚，不
过，更加接近金牌味道：黄鱼汏清
爽，去鱼头去翅去鳞，摆平辣砧墩
板上，两边鱼肉片下来，拆下来个
鱼骨头鱼头沥干，跟葱姜一道，放
到油里煸到金黄，加料酒去腥，加
开水烧开，炖到汤白，加盐调好味
道，过滤后，盛辣面汤碗里备用；
片好个鱼肉用盐、白胡椒粉、生
抽、葱姜水、一点点生粉，轻轻交
捏匀，最后加点油拌一拌，腌半个
钟头左右；葱姜水蛮要紧，鱼肉有
水就嫩了；油也要紧，可以让每块
鱼肉保持独立；咸菜可以买减盐
个宁波咸菜，开袋即食；热锅冷
油，腌好个黄鱼肉摆下去，划散，
轻轻交炒到断生，马上盛出来，再
炒，伊就要粉粉碎了。
最后，龙须面放到开水里一

滚就好，盛到面汤碗里，依次加咸
菜、鱼肉，如此，一碗鲜咸爽口个
黄鱼面就大功告成了。

天热了，吃碗黄鱼面 ◆ 沈一珠

沪郊古镇石驳岸 ◆ 福 华

沪郊古镇个河道，两岸一般
侪有石驳岸。石驳岸个用场是挡
住河道边浪向个泥土，等到我长
大进了同济大学，才晓得迭个辣
土木工程里向个专业名称叫挡土
墙，还有辣石驳岸顶浪向再临
河造房子个。石驳岸用大小、
形状勿一样个石块或石条砌
成，再用水泥砂浆填缝，形
成石驳岸个“脸面”。从石
驳岸可以看出水乡人家独
特个生活状态。
石驳岸浪向常常嵌牢

石栏杆、缆船石之类，迭些
石块有特别个形状
或者各种各样个

雕刻图案，像
葫芦、花瓶、

如意咾啥。有些还兼有观察水位
标志个用场，我老家前头一条河
浜边浪个驳岸石头浪向雕了一只
大闸蟹，农家个经验是，水位超过
迭只大闸蟹，就可能要发洪水了。
造搿些石驳岸个能工巧匠叫

石工。上世纪70年代初，我辣上
海市政工程公司104工程队干了
三年。搿个工程队个主要任务就
是辣河道两岸造石驳岸、码头搭
仔桥梁咾啥。当时我还是一个呒
没结婚个小青年，搭来自南汇、奉
贤个7位石工师傅（王才香、唐福
元、蔡德善、邵海根、王忠贤、裴祖
仁、唐福根）成了好朋友，向伊拉
请教哪能做石工生活。
从山上开采运到工地个石块

又大又重，形状奇奇怪怪。石工

先要用大榔头拿伊拉敲开来，再
用小榔头敲成适合砌筑个中小
块，然后拿水泥砂浆来砌，再辣搿
些石块个空隙当中灌浆，初步砌
好个石墙浪个石块之间有横七竖
八、或直或斜个缝。最后一道工
艺叫勾缝，用小工具拿水泥砂浆
填平石块之间个缝。搿些工作里
向最关键个两道工艺是拿大石块
敲成适合砌筑个小石块，搭仔最
后个勾缝，伊拉决定了石驳岸个
“脸面”灵勿灵。

好个石工既要力气大，又要
心灵手巧，还要有点艺术鉴赏
力。那些年，搿些石工朋友个朴
实待人、乐观开朗和一丝不苟，让
我学到了交关书本浪向学勿到个
东西，真个是受益匪浅。

上世纪初，上海滩浪顶顶流行
个称呼是“老板”搭仔“小开”。
1956年以后，迭两个称呼淡出上
海人个记忆。不过，到仔上世纪八
九十年代，“老板”迭个称呼又流行
起来；而“小开”迭个称呼，却长远
呒没听见有人叫了。

一般认为“老板”个儿子叫“小
开”，但有两种情况例外：一是京剧
名伶梅兰芳、周信芳，虽然梨
园界侪叫伊拉“梅老板”“周老
板”，但伊拉个儿子分别被叫
作“梅公子”“周公子”，从来呒
没人叫伊拉“小开”；二是勒外
滩外国洋行里向打工个中国
雇员、小白领，虽然拨上海人
称为“洋行小开”，但伊拉个爷
老头子，绝对勿是高鼻梁、黄
头发、蓝眼乌珠个外国人。
“小开”是从“老开”迭个

称呼延伸衍变过来个。1843
年以后，黄浦江边每天侪停仔
勿少外国大轮船。上海人拿
外国船长“开普顿”（captain）
简称为“老开”，拿黄浦江边外
国洋行里向个中国年轻雇员、
小白领统称“洋行小开”——
因为伊拉侪像外国船长“老
开”一样神气活现，穿西装、戴
领带，足蹬“老开皮鞋”。

老上海十里洋场，从大马路到
五马路，各种各样个商店一家贴牢
一家。老板个儿子平时养尊处优，
穿衣打扮侪欢喜模仿好莱坞电影
里向个明星：穿西装、戴领带、着皮
鞋，头势煞辣清，举手投足一副“小
开”派头。“老板”个儿子叫“小开”，
就是搿能叫出名堂来个。

旧上海个小老板，有勿少是苦
出身，往往先从学生意、小伙计做
起，历尽千辛万苦。做了老板以
后，仍旧会搭伙计一样，为熟悉个

客人包扎商
品，就像电影
《林家铺子》里向个
林老板。而“小开”
有老板娘庇护，往往游手好
闲，成天无所事事，吃咖啡、
泡酒吧、白相跳舞厅……

当时有张《罗宾汉报》，
拿舞女与“粉丝”之间个关
系比喻成“龙头”与“拖
车”。意思是指舞女从下半天
跳“茶舞”到夜里向去夜总会转
场子，追捧伊个“小开”就
会像“拖车”一样跟牢“龙头”
转东转西。后来有个“龙头”
南下香港，“拖车”也跟去香
港，“拖车”搿种叫法就从上海
传到香港去了。后来香港人
拿年轻男女谈朋友讲成“拍
拖”或许就与此有关。

旧上海“小开”当中名气
最响个是“洋行小开”阎瑞
生。本来伊勒洋行里向收入
蛮高，但因为赌铜钿输脱仔勿
少钞票，就动起坏脑筋。伊先
借来一部汽车，再谎称兜风白
相，拿会乐里书寓里向个“花
国总理”王莲英骗上车，开到
远离市区个冷角落，与同伙吴
春芳一道杀人越货，拿王莲英
随身带个财物、首饰亨八冷打
全部抢走，之后逃去外地。呒
没多少日脚就案发被捕，拨押

回上海公审枪毙。
搿个案子当时轰动上海滩，各

大剧种趋之若鹜，很快搬上舞台，
周信芳就领衔主演过《枪毙阎瑞
生》，后来还拍了中国第一部电影
长片。姜文2014年拍个电影《一
步之遥》，也取材于搿个案子。

枫泾丁蹄个老味道 ◆ 卢忠雁

黄梅天落雨辰光，枫泾古镇青
石板路上侪是湿漉漉个青苔印。
临河木窗“咿呀”一推，八角、草果
味沿河浜散开，辣白墙黑瓦间打转
转，成了舌尖忘勿脱个老味道。

枫泾丁蹄，拿百年辰光笃出来
个江南招牌菜，凭“三文三旺”老法
烧法，把日脚个醇厚搭匠人个坚守
熬进了蹄髈，成了一代人个乡愁。

老作坊“丁蹄世家”个牌匾已
拨岁月磨得发亮。灶台前，丁师傅
拿铜刀修猪蹄，黑毛猪前蹄辣晨光
里亮晶晶个。迭种黑毛猪，踏露水
吃青草，肉头紧。“好食材是根本。”
丁师傅擦着泛油光个案板。
“三文三旺”烧法，像搭辰光讲

山海经。铸铁锅里陈年老卤文火
慢笃，十二味香料辣汤里舒展开：
桂皮成了褐色小船，丁香变身紫色
星子，八角撑起整锅味道。猪蹄辣
香汤里翻覆，去油腻、吸香气。

汤滚时丁师傅转旺火，水汽裹
肉香冲屋梁，火舌舔锅底，卤汁精
华侪锁进蹄肉。文武交替个烧法
像江南四季：文火温柔如春雨，浸
透肉丝；旺火热辣似伏日，激发出
本味。三起三落后，猪蹄变得油润
发亮，像披了层琥珀琉璃甲。

刚出锅个丁蹄是流动个艺术
品，琥珀卤汁沿纹路滴落，辣青瓷
盘里积成小河。冷脱后肉质紧，入
口鲜，回甘如春水。隔水蒸热后，
胶原蛋白化成黏哒哒个琼浆，一抿

即化，吃尽江南柔糯。
辣枫泾人个日脚里，丁蹄不只

是吃食。早市上竹篮塑料袋排长
龙，老吃客喊“要带皮”“切薄点”；
茶馆里说书人惊堂木一拍，茶客就
着黄酒嚼丁蹄。对游子来讲，油纸
包个丁蹄是姆妈塞个乡愁，一打开
就唤醒小辰光屋檐下个记忆。

传说咸丰年，丁家老祖宗勿当
心把蹄髈跌进老卤，反倒做出美
味。1915年巴拿马国际博览会上，
枫泾丁蹄捧回金奖，让小镇味道漂
洋过海。今朝老作坊仍坚守传统，
陶缸里个卤汤代代传，每次加料是
敬过去，汤滚就是新故事个开头。

黄昏古镇灯笼亮，临河餐桌上
丁蹄辣暖光里发光。游客拍照定
格个勿只是卖相，更是百年沉淀。
后院里丁师傅照料老卤缸，柴火噼
里啪啦，新香料辣汤里舒展，续写
永勿落幕个味事。

迭个小蹄髈是江南个味觉情
书，是匠人个坚守，更是国人对传
统个眷恋。伊拿勿变醇香提醒
大家：好味道总归长辣光阴褶皱
里，等懂经食客来破译密码。

从梅雨季个石板路到
黄昏灯笼老卤缸，丁蹄味道
像根线，串起古镇日脚、匠人
手艺、游子乡愁。铜刀刻新
痕，老卤翻涟漪，百年光阴
辣酱缸里，熬着属于上海、
属于江南个味道。迭
个味道是上海人
心里散勿去
个光阴故事。

自然灾害“天火烧”◆ 叶世荪

上海味道


